
MISSINGIUT 

 

Naalagaaffimmit akuerisaasut aamma nalunaarsugaasut kukkunersiuisut 

pillugit inatsimmik Kalaallit Nunaannut atuutilersitsineq pillugu 

peqqussummut pingaarnersiugaq. 

 

 

Kalaallit Nunaannut atuutilersitaasoq naalagaaffimmit akuerisaasut aamma 

nalunaarsugaasut kukkunersiuisut pillugit inatsit nr. 302, 30. april 2003-meersoq, 

inatsimmik nr. 468, 17. juni 2008-meersumik atorunnaarsinneqarpoq. Kingulliullugu 

taaneqartoq 2016-imi annertuumik kukkunersiorneqarpoq. Taamaattumik 

peqqussummut (anordning-imut) missingiummi matumani 2008-miit 2020-ip 

naaneranut kukkunersiuinermut inatsimmi allannguutit tamarmik sammineqarpoq.  

 

Kukkunersiuisut qularnaveeqqutitalinnik nalunaarutaannik tamanik (assersuutigalugu 

suliffeqarfimmi aningaasaateqartoqarnera imaluunniit Ervervsstyrelsen-ip 

nalinginnaasumik nalunaarutaa malillugu naatsorsuutinik annertusisamik misissuineq 

pillugu nalunaarutinik) kukkunersiuinermut inatsit ilaqarpoq. Aammattaaq 

aalajangersakkat ilaat qularnaveeqqutitaqanngitsunut nalunaarutinut atuupput. 

 

Ukiumoortunik naatsorsuutinik aamma kattutanik naatsorsuutinik 

kukkunersiuinissamut inatsisitigut pisussaaffik (ingerlatseqatigiiffinnut malitassiat 

arfineq-pingajuat) pillugu 2006/43/EF malitassiamik allannguut pillugu 2014/56/EU 16. 

april 2014-imeersut Europa-Parlamentet-ip aamma Rådet-ip malitassiaani 

maleruagassat inatsimmik naammassineqarput.  

 

Tamatuma saniatigut tamanit soqutigisaqarfigineqartut suliffeqarfiit 

kukkunersiugaanissaannik inatsisitigut pisussaaffimmut piumasaqaatit 

immikkuullarissut pillugit Europa-Parlamentet-ip aamma Rådet-ip peqqussutaa 

(forordning-ia) (EU) nr. 537/2014, 16. april 2014-imeersoq malillugu, nunat 

ilaasortaasut pigisaat, annikillisaateqarnissamut periarfissanik atuisunik, inatsit 

maleruagassanik imaqarpoq, qulakkeerlugulu, kukkunersiuinermut inatsit 

peqqussummut naapertuuttoq. Peqqussut (Forordning-i) peqqussummut (anordning-

imut) ilanngussatut ilassutigineqarpoq. Tamanit soqutigisaqarfigineqartut suliffeqarfiit 

(PIE-it) Børsen-imi niuerutigineqartunik ingerlatseqatigiiffinnik, aningaaserivinnik, 

taarsigassarsisitsisarfinnik aamma sillimmasiisarfinnik siunissami ilaqassapput. 

 

Kukkunersiuisunik akuersineq aamma nalunaarsuineq kiisalu kukkunersiuisunik 

suliffeqarfinnik, ilinniaqqinnernik, attuumassuteqannginneq, kukkunersiuisutut 

ileqqorissaarneq, suliffeqarfiup iluani aaqqissuussineq, pitsaassutsinik nakkutilliineq 

akuersissummik arsaarinermik aamma nakkutilliineq kiisalu illuatungeriittut 

kukkunersiuisunik akuerisaasunik akuersaarneq pillugit maleruagassanik inatsit 

imaqarpoq. 

 

Kukkunersiuisunik aamma kukkunersiuinermik suliffeqarfinnik akuersissuteqarneq, 

ilaatigut, ilinniakkat kiisalu allattariarsornikkut aamma oqaluttariarsornikkut 

soraarummeerutit, FSR-init – “Qallunaat kukkunersiuisut”-nit –  ingerlanneqartartut, 

tunulequtaralugit pisarpoq. 

 

Erhvervsstyrelsen-i, kukkunersiuisunik akuerisaasunik aamma kukkunersiuinermik 

suliffeqarfinnik, akuersissuteqartarpoq pisortatigoortumillu nalunaarsuisarluni. 

 

Nalunaarsuivimmi nalunaarsorneqartarput: 

 Inuit, naalagaaffimmit akuerisaasutut imaluunniit nalunaarsugaasutut 

kukkunersiuisutut akuerisaasut 

 Inuit, piginnaanerit assingusut tunuliaqutaralugit illuatungeriittut 

akuereqatigiinnermik angusaqarsimasut 

 Inuit, suliassat aalajangersimasut isumagissallugit akuerineqarsimasut 

 Inuit, utaqqiisaasumik aamma periarfissani nalunaarusiortartut 

 Suliffeqarfiit, kukkunersiuinermik suliffeqarfittut akuerisaasut 

 Nunani allani kukkunersiuisut aamma kukkunersiuinermik suliffeqarfiit, nunami 

maani nalunaarsorneqartussat 

 Nunami aningaasaqarnermik peqatigiiffiit siunnersuisoqarfiisa allaffeqarfii 

 

Kukkunersiuisup kukkunersiuinermini aningaasaqarnikkut pinerlunnermik, 

pinerlunnermut ersiummik imaluunniit aningaasaqarnikkut pinerluttuliornermik 

toqqortuinermut pasinaataasumik paasisaqaruni, aqutsisunut ilaasortat tamaasa 

tamatuminnga paasitissallugit kukkunersiuisoq pisussaavoq. Aqutsisut 

paasitinneqarnerminnut qisuarianngippata, imaluunniit aqutsisunut ilaasortat 

pingaarnerit pinerluttuliornermut peqataasimappata, kukkunersiuisup pinerluttuliorneq 

nalunaarutigissavaa. 

 

Suliffeqarfik kukkunersiugaasoq imaluunniit suliffeqarfiup aningaasaqarnera, 

akilerneqarluni akuersineq imaluunniit inuttut nammineq iluaqusernissamut 

paasissutissanik atuineq pillugu paasissutissanik kukkunersiuisoq 

ingerlatitseqqeqqusaanngilaq, unioqqutitsisoqartillugulu parnaarussaanermik- 

imaluunniit akiliisitaanermik pillaatissiissutigineqarsinnaalluni. 

 

Kukkunersiuisoq, suliaq eqqarsaatigalugu, suliffeqarfimmut 

attuumassuteqassanngilaq. Assersuutigalugu kukkunersiuisoq namminerisaminik 

suliffeqarfiutimini naatsorsuutinik kukkunersiueqqusaanngilaq. PIE-it (Tamanit 

soqutigisaqarfigineqartut suliffeqarfiit (Public Interst Entities)) aallaavittut ukiut 

qulikkaarlugit kukkunersiuisuminnik allanngortitsisassapput. Taamaattoq suli ukiunik 

qulinik aamma pisut ilaanni piumasaqaatit immikkorluinnaq ittut naammassineqarpata 

qaavatigut suli ukiunik sisamanik sivitsuinissamut periarfissaqarpoq. 

 

Aammattaaq EU-mi/EØS-imi nunami allami imaluunniit EU-p 

isumaqatigiissusiorfigisimasaani nunami allami, imaluunniit Kalaallit Nunaannut 

isumaqatigiissusiorsimasumi nunami allami akuerisaasunik kukkunersiuisunik 

illuatungeriittut akuereqatigiinneq pillugu maleruagassanik peqqussummut missingiut 

imaqarpoq. 

 

Kukkunersiuisut imaluunniit kukkunersiuinermik suliffeqarfiit pillugit 

naammagittaalliutit, naammagittaalliutinut aalajangiisinnaasumut Kukkunersiuinermut 

ataatsimiititaliamut ”Revisornævnet”-imut tunniunneqarsinnaapput. 

 

Pitsaassutsimik nakkutilliineq kukkunersiuinermik suliffeqarfiup ilumini 

aaqqissuussaaneranik, ilaatillugu pitsaassutsimik aqutsinermut aaqqissuussamik, 

naliliinermik ilaqarpoq. 

 

Tamatuma saniatigut, kukkunersiuisup suliassap naammassinissaanut 

kukkunersiuinermik suliffeqarfiup pitsaassutsimut aqutsinermut aaqqissuussaa 

atorsimaneraa, ilaatillugit allakkianik uppernarsaatit pisariaqartut pigineqarnersut, 

aamma attuumassuteqarani-, pingaarnersiuinernik- aamma navianaatinik naliliinernik 

suliaqartoqarsimanersoq nalilerumallugu nalunaarusiassatut suliassanik 

immikkoortitanik misiligutissatut tigusilluni misissuineq suliarineqartarpoq. 

 

Tamatumunnga peqatigitillugu kukkunersiuisup nalunaarutaa suliami pappiarartaanut, 

inatsisini piumasaqaatinut, kukkunersiuinermut pitsaassutsinut il.il. naapertuunnersoq 

misissorneqartarpoq. 

 

Erhvervsstyrelsen-i ukiumoortumik malittarisassanik, ilaatillugit, pitsaassutsimut 

nakkutilliinermut ingerlatsinissamut sulinermut pilersaarusianik, suliaqartarpoq. PIE-nik 

(tamanit soqutigisarfigineqartunik suliffeqarfinnik) kukkunersiuisartunik 

kukkunersiuinermik suliffeqarfinni, Erhvervsstyrelsen-imi atorfilinnit, pitsaassutsimik 

nakkutilliisunit, pitsaassutsimut nakkutilliinermik pulaarneq, suliarineqartarpoq. 

 

Kukkunersiuinermik suliffeqarfinni allani Erhvervsstyrelsen-imit akuerisaasunit 

pitsaassutsimik nakkutilliisunit allameersunit pitsaassutsimik nakkutilliinermut 

pulaarnerit suliarineqartarput. 

 

Erhvervsstyrelsen-ip nakkutilliinermik suliaqartarnera akitsuutinit 

aningaasalersugaavoq. 

 

Inatsit naapertorlugu kukkunersiuisoq imaluunniit kukkunersiuinermik suliffeqarfik 

pillugu naammagittaalliutinik suliarinnittartoq kukkunersiuinermut ataatsimiititaliaq, 

inatsit naapertorlugu Erhvervsstyrelsen-ip pilersissimavaa. 

 

Aalajangersakkat ataasiakkaat Kalaallit Nunaannut atuutsinneqassanngitsut 

siunnersuutaavoq. Tamatumani pingaartumik, kommuninut maleruagassanik 

akuersinermut inatsimmut tunngaviusoq § 1, imm. 3, nr. 3 pineqarpoq, tassami 

Kalaallit Nunaanni kommuninik maleruagassiuineq Kalaallit Nunaannit 

tiguneqareermat. Taamaattumik, peqqussut aamma kommuninut atuutissanersoq, 

Inatsisartut aalajangigassaraat. Tamatuma saniatigut Nunalerinerup aamma 

Inuussutissat aamma Savalimmiunut pissutsit ataanniittoq nunami 

aningaasaqarnermik peqatigiiffiit siunnersortaasa allaffeqarfiat pillugit §§ 17, 33 

aamma 47, imm. 2 ilaatinneqanngillat. 

 


